
brangkali Enko Bek maoe tja-bo? Ma Enok baroe trima sienhwe dari Soekaboemi, nanti owe soeroe panggil“.

Tan Tjo Lat tida menjaoet, hanja balik lagi ka tempat orang berdjoedi dan bertreak: „Kaloe loe kaga kasih goea pasang, nanti goea adoek-adoek ini medja“.

„Memang djoega owe maoe brenti“, saoet si bandar jang lagi beresin kartoe kerna gilirannja soedah abis.

„Goea kaga maoe bajar itoe jang lima poeloe!“ kata Tan Tjo Lat.

„Tida kenapa, owe nanti bikin peritoengan laen kalih sama enko Bek”, saoet si bandar jang lantes ambil topinja, berdjalan ka loear, di-ikoetin oleh bebrapa kawannja. Tan Tjo Lat toeroet ia kaloear, sambil berkata: „Besok loe dateng di roemah, nanti goea bajar”.

Itoe bandar ada satoe pamoeda jang soedah perna dihoekoem boeang lantaran loekain orang sampe pajah. Djadi ia teritoeng satoe „tjabang atas“ jang tida boleh diboeat gegabah. Maski tabeatnja sanget sombong dan pande menggertak, tapi sabetoelnja Tan Tjo Lat merasa djeri aken tjari perkara pada ini satoe orang jang selamanja ada sorèn piso blati di pinggangnja. Dan seperti biasa-

